
1 TIMOTI
Mago neya vekamo Timotiꞌe Poloꞌeꞌmo huꞌana

magokepi lokaeꞌana Goti aliꞌyaꞌamo aliꞌnaꞌae.
Mago afinaꞌmo magokepi lokaeꞌana aliꞌyaꞌmo
alige mago afinaꞌmo anaote anaote huꞌana
aliꞌyaꞌmo alige huꞌnaꞌae. Poloꞌa hunoꞌaeꞌmo,
hosu gemo aliꞌa apaya neꞌmalaya vayaꞌaifeꞌmo ge
osutapa maiyo, huka hapa paiyo, huno ha paige
mono kavafeꞌmo huge siosileꞌmo neꞌyagaiya
vayaꞌmogimo ani agufa kavaꞌmo huꞌa maisaya
vayaꞌmae, huno ha paige ani agufa gemo hapa
paiyo, huno ha paige ina kavaꞌmo hutapa maiyo,
huno huge huno mani avoꞌmo kaeꞌniye.

1 Nagaemo Poloꞌnamo Yesu Kalaisi apa
vekaꞌamo maiꞌnove. Lagufamo alino katino
nelateya vekamo Gotiꞌe lavayagunagu huta
agava neꞌmauna vekatimo Ala kava neꞌmo Yesu
Kalaisiꞌeꞌmo, apa vekatiꞌamomaiyo, huꞌana naha
paiteꞌana lekana paiꞌana nateꞌnaꞌae. 2 Kagesa
afika fatago nehana mafaꞌneꞌnimo lama ge
Goti mafaꞌneꞌamo Timotigaeꞌmo mani avoꞌmo
nekaove. Afotimo Gotiꞌe Ala kava neꞌmo Yesu
Kalaisiꞌeꞌmo fiku kaha maeꞌana kamiteꞌana
hanau huꞌana kateꞌanageno kaipamoꞌmo falu
hino.

Hosu gemo nehaya vayaꞌaifeꞌmo, ge osuta afaꞌa
maiyo, huka hapa paiyo, huno ha paiꞌniya gemae

3 Nagaemo Masetoniya kotegamo visuvafeꞌmo
huꞌnaeꞌmo, Efasasi taonifiꞌmo maiꞌneka mago
hosu gemo nehaya vayaꞌaifeꞌmo, alu gemo alita

apaya oꞌmaleyo, huka hapa paiyo. 4 Kaitene
geꞌe lapakinago vayaꞌmogi apakiꞌapileꞌefeꞌmo
apava gemo huliꞌa neꞌvaya agufa geꞌeꞌmo
lapakesa alaꞌamo oꞌafiyo, huka hapa paiyo,
huꞌna ago kaha paiꞌnovanageꞌna halate
hemeniꞌeꞌmo magoꞌe huꞌna huꞌna fayu huꞌna
kaha nepauve. Ani agufa gemoꞌa Gotifeꞌmo
alagepa huꞌa mono hisayafeꞌmo lokiya vaino
noꞌapatefa ge neꞌvaiya geletiꞌmo kaveta
hisaya kavakeꞌmo alino afole aino neꞌate.
5 Kagaemo hapa paisanageꞌa afiteꞌapaeꞌmo
hapau apayamopafiꞌmo hapausiyafeꞌmo hapa
paiyo, huꞌna ago kaha paiꞌnove. Inagi hapau
apayamopafiꞌmo nehapaiya kavaꞌmo yaveyave
apaipafatiꞌmo afole aige alagepa huno alino
fako huno neꞌapateya apakupi mafaꞌnefatiꞌmo
afole aige lama ge huꞌa apakesa afiꞌa fatago
nehaya kavatetiꞌmo afole aige huno afole
neꞌaiye. 6 Magoꞌamogimo ani alagepa kaꞌmo
ago atale uꞌa ina agufa gelefekeꞌmo ge huge
afige huꞌa afa kavatefekeꞌmo mono nehae.
7 Apakaiꞌapimo Goti keꞌaepa geꞌamo aliꞌa apaya
neꞌmalaya vayaꞌmo maisayafeꞌmo hapauꞌniye.
Apakaemo lokiya gemo nehayaꞌmonanafa
apakaiꞌapimo nehaya gemo aepaꞌamo alagepa
huꞌa oꞌafiꞌneꞌa na agufa gemo nehupi, huꞌa
noꞌafiye. 8 Lagaemo ago afiꞌnonana vayaꞌmogi
Goti keꞌaepa geꞌamo alagepa huꞌa aliꞌa apaya
neꞌmalesayana alagepa gemo haneꞌniye, huta
afiꞌnone. 9 Afiꞌnonaꞌmonanafa Gotiꞌa fatago
vayaꞌaitefeꞌmo keꞌaepa geꞌamo hu oꞌmaleꞌnifa
hosu kavaꞌmo nehaya vayaꞌaitefekeꞌmo hu

maleꞌniye. Keꞌaepa gemo amagiꞌa ataleꞌa
noꞌafiya vayaꞌaitefenagi mono osuꞌa hosu
kavaꞌmo nehaya vayaꞌaitefenagi apaote
kavaꞌmo osuꞌa ma mopafi kavaꞌmo akame
nehaya vayaꞌaitefenagi itaꞌapi afoꞌapimogi
kamiti neꞌapamagiya vayaꞌaitefenagi vayaꞌmo
nehapaya vayaꞌaitefenagi huno hu maleꞌniye.
10Kumai kavaꞌmonehaya vayaꞌaitefenagi vemogi
ve apafalugi neꞌaliya vayaꞌaitefenagi vayaꞌmo
kumaya neꞌapavalaya vayaꞌaitefenagi aigofe
gemo nehaya vayaꞌaitefenagi apagoꞌya neꞌataleꞌa
aigofe gemo nehaya vayaꞌaitefenagi huno hu
maleꞌniye. Inagi mani hosu kavatefenagi muki
alu hosu kava alu hosu kavatefenagi huno hu
maleꞌniye. Kaita haugekana gemo ohaneꞌneno
vayaꞌaina alino hapageno neꞌapateya geꞌamo ago
amagiꞌa neꞌatalaya kavateꞌefeꞌmo hu maleꞌniye.
11Mani gemo alagepa faigoko gemo haneꞌniyana
Gotifeꞌmo hao ke nehona vekamo geꞌamo ha
le konali faigoko geꞌamo haneꞌniye. Gotiꞌa
mani geleꞌmo yagaiꞌna atesuvafeꞌmo alino
namiꞌnigeꞌna alinineꞌna aeꞌna hakalo huꞌna
hapa nepauve.

Poloꞌa Gotifeꞌmo amuse huno ateꞌniya gemae
12 Ala kava netimo Kalaisi Yesuꞌa nagaefeꞌmo

agesamo afinoꞌaeꞌmo, aliꞌyaꞌnileꞌmo oꞌataleno
muki afinaꞌmo alagepa huno aliꞌyaꞌmo aligiye,
huno huteno lokiya vaino nateteno aliꞌyaꞌaleꞌmo
navaleno nateꞌniyaꞌmofeꞌmo hao ke nehove.
13 Hogoteꞌna Yesufeꞌmo huꞌna faipa huꞌna
atege vayaꞌalegamo naini huꞌna apatege kame
huꞌna apatege huꞌna maiꞌnovaꞌmonanafa hau

huno nateꞌniye. Alagepa huꞌna oꞌafiꞌna nagesa
afiꞌna fatago osuꞌnovaꞌmofeꞌmo hau huno
nateꞌniye. 14 Ala kava netimoꞌa lusi kava
huno fiku naha maeno namiꞌnigeꞌna Kalaisi
Yesupiꞌmo maiꞌneꞌnaeꞌmo nagesa afiꞌna fatago
nehuꞌnaeꞌmo nahau nayamopafiꞌmo nahauꞌniye.
15 Mani lama geeꞌmo apakesa afiꞌa fatago
huteꞌa alisaya gemo haneꞌniyana Kalaisi Yesuꞌa
hosu vayaꞌai apakufamo alino katino apateno
hapau vaisiyafeꞌmo ma mopafiꞌmo emineꞌniye,
huta nehune. Inagi nagaemo hosu kavaꞌmo
nehaya vayaꞌaina magoꞌe huꞌna ago aeꞌna
apakaseꞌna hogote hosu vekamo maiꞌnove.
16 Maiꞌnovaꞌmonanafa Yesu Kalaisiꞌa maige
maige huꞌa maisaya yaꞌmo alisayafeꞌmo apakesa
afiꞌa fatago hisaya vayaꞌmo hogoteno nagaemo
nageno yagu yaga huno nataleꞌniya kavaꞌamo
alino apave lisiyafeꞌmo hau huno nateꞌniye.
Alino apave lisigeꞌa ageteꞌapaeꞌmo, alagi hosu
vekalegamo huꞌniya agufa alagepa kavaꞌmo
lagaetegaꞌeꞌmo afaꞌa hugiye, huꞌa apakesamo
afisayafeꞌmo hau huno nateꞌniye. 17 Ala kini
vekamo ofalino maige maige huno neꞌmaiya
vekamo noꞌagona vekamo agaiꞌageꞌmo ageteno
afiꞌniya vekamo ala agiꞌaꞌe ha le konali yaꞌaꞌeꞌmo
muki afinaꞌmo hanege hanege huno haneno. He,
lama ge.

Lokiya vaika kame huka apato, huno ha
paiꞌniya gemae

18 Mafaꞌneꞌnimo Timotiyo, huꞌna, Hogoteꞌa
mago vayaꞌmogi Gotitegati gemo alini eꞌa
aeꞌa hakalo huꞌa hapa nepaiya vayaꞌmogi

kagaefeꞌmo ge huꞌnae. Geꞌapilefeꞌmo huꞌnaeꞌmo,
Geꞌapiletiꞌmo lokiya vaika alagepa kamemo
huka apato. 19 Kame nehukaeꞌmo kagesa
afika fatago nehuka kagupi mafaꞌnemo geꞌamo
afiyo. Mago vayaꞌai apakupi mafaꞌnemoꞌa,
hosu kavaꞌmo nehae, huno nehigeꞌapaeꞌmo
noꞌafigenoꞌaeꞌmo apakesa afiꞌa fatago huꞌnaya
kavaꞌapimo alagi alino atagaeno neꞌatale. 20 Ani
agufa kavaꞌmo Haimeniyasiꞌe Alekasanaꞌeꞌmo
huꞌana maiꞌnaꞌae. Afiteꞌana Goti agiꞌaleꞌmo
huꞌana faipa huꞌana oꞌatesaꞌafeꞌmo Satani
ayapiꞌmo aliꞌna anateꞌnove.

2
Nunumuꞌmo hisaya kavafeꞌmo huꞌniya gemae

1 Nagaemo, Goti vayaꞌamogimo hogoteꞌa
muki vayaꞌaifeꞌmo Gotifekeꞌmo aukaya huꞌa
ge huge nunumuꞌmo huge nunumuꞌmo huꞌa
apatege hao ke hege huꞌa maiyo, huꞌna lokiya
gefatikeꞌmo nehuve. 2 Gamani vayaꞌe muki
yagaiꞌa neꞌapataya vayaꞌefeꞌmo nunumuꞌmo
huta apategetao alagepa huta magokepi
lokaeta maiꞌneta Gotifeꞌmo mono nehuta muki
vayaꞌaitegamo fatago kavaꞌmo hugunanagi.
3Lagufamo alino katino nelateya Gotiꞌa ani agufa
kavafeꞌmo hauꞌnigenoꞌaeꞌmo kanale kavaꞌmo
haneꞌniye, huno nehiye. 4 Agaemo muki vayaꞌai
apakufamo alino katino apatesigeꞌa lama geꞌamo
afiꞌa aeto hisayafeꞌmo hauꞌniye. 5 Gotiꞌa magoke
vekamo maiꞌnigeta lagaemo maiꞌnonanageno
agaeꞌeꞌmo magokepi lokaeta maisunafeꞌmo
magoke vekamo folagate vekamoꞌa ma mopafi

vayaꞌai agufamo aliꞌniya vekamo Kalaisi Yesuꞌa
maiꞌniye. 6 Agaemo muki vayaꞌaina miya
faino apatesiyafeꞌmo agaiꞌa agufaꞌamo Gotiꞌmo
amiꞌnigeꞌapaeꞌmo Gotiꞌa lekana pai maleꞌniya
afinaꞌmo geꞌamo aeꞌa hakalo huꞌa hapa paiꞌnae.
7 Ani kavatefeꞌmo lekana paino nateꞌnigeꞌna
geꞌamo aeꞌna hakalo huꞌna hapa nepauva
vekamo maiꞌneꞌna apa vekaꞌamoꞌna alu nofi
vayaꞌmogimo apakesa afiꞌa fatago hisayafeꞌmo
lama geꞌamo aliꞌna apaya neꞌmalova vekamo
maiꞌnove. Aigofe gemo nosufa alagi lama gemo
nehuve.

8 Nahauꞌniyanageꞌa muki vemogimo lole
apakesamo oꞌafiꞌneꞌa apaote kavaꞌmo huꞌa
apaipamo neleya kavaꞌmo ataleꞌa alagepa huꞌa
maiꞌneꞌa muki haopalegaeꞌmo nunumuꞌmo
hugae.

Aꞌne anagaꞌaifeꞌmo huꞌniya gemae
9-10 Ina kava huno nahauꞌniyanageꞌa

aꞌnemogimo vayaꞌmogi apakesayafeꞌmo
kukenaꞌapimo aliꞌa oꞌvaiꞌa alagepa huꞌa
apakesamo afiꞌneꞌa kukenamo aliꞌa vaigae.
Apayokapiꞌmo konali alige apakufaleꞌmo
konali alige lusi moniletiꞌmo miya nefaiya
kukenamo aliꞌa vaige osugayaꞌmonanafa Goti
mafaꞌnemo maiꞌnone, huꞌa nehayaꞌmofeꞌmo
alagepa kavaꞌapimo kukenagana huꞌa aliꞌa
vaigae. 11 Aꞌnemogi Goti gemo neꞌafiꞌapaeꞌmo
ge osuꞌa mono vayaꞌai apaiyafikeꞌmo maigae.
12 Nagaemo aꞌnemogi aliꞌa apaya malege ve
anagaꞌaiteꞌmo yagaiꞌa apatege hisayafeꞌmo
aliꞌna oꞌapateꞌnovanageꞌa ge osuꞌa afaꞌa maigae.

13 Gotiꞌa hogoteno Atamuꞌmo alo huteno Iviꞌmo
alo huno ateꞌniyaꞌmofeꞌmae. 14 Sataniꞌmo
Atamuꞌa humi oꞌateꞌnifa Ivikeꞌmo humi
ateꞌnigeno Goti keꞌaepa geꞌamo ago amagino
ataleꞌniye. 15 Amagino ataleꞌniyaꞌmofeꞌmo
aꞌnemogi apakesa afiꞌa fatago huge hapau
apayamopafiꞌmo hapauge apaote kavaꞌmo
huge vayaꞌmogi apakesayafeꞌmo apamoꞌya
aige huꞌa maime maime neꞌvisagenoꞌaeꞌmo
Gotiꞌa mafaꞌneꞌamo alino ateꞌnigeno emineꞌniya
kavatetiꞌmo apakufamo alino katino apateteno
hapau vaigiye.

3
Vayatama vayaꞌaifeꞌmo apava gemo huꞌniya

gemae
1 Mani gemo lama gemo haneꞌniyana mago

vekamoꞌa siosi vayaꞌaiteꞌmo yagaisuva vayatama
vekamo maigesuve, huno hisiyaꞌmoꞌmo alagepa
aliꞌyafeꞌmo hauꞌniye. 2 Ani vayatama vekamo
vaiꞌmo noꞌamisageno afaꞌa neꞌmaisiya vekamoꞌa
magoke aꞌmo aliꞌnisiya vekamokeꞌmo maigiye.
Agufaleꞌmo alagepa huno yagaino atege
aipa agesaleꞌmo alagepa huno yagaino atege
alagepa kavaꞌmo huge nata vayaꞌaitegamo
alagepa huno yagaino apatege afaꞌa alino
apaya malege huno neꞌmaiya vekamokeꞌmo
maigiye. 3 Lusi aniꞌmo neꞌneno negi nagi
osuge kaveta osuge monieꞌmo haꞌye osuge
huteno yagu yaga huno maige ge neꞌvaiya
kavafeꞌmo ohauge ma mopafi yafeꞌmo lusi
kava huno ohauge huno neꞌmaisiya vekamoꞌmo

maigiye. 4 Agaemo afamo anagaꞌaleꞌmo alagepa
huno yagaino apateꞌneno mafaꞌneꞌamo muki
kavatefeꞌmo alagepa kavatetiꞌmo alino aiyafiꞌmo
apatesiya kavaꞌmo haneꞌniye. 5 Mago vekamoꞌa
afamo anagaꞌaleꞌmo alagepa huno yagaino
apatesiyafeꞌmo oꞌageꞌnisiyana haiya kava huno
Goti siosi vayaꞌaleꞌmo yagaino apategaiye.
6 Saufa Goti mafaꞌnemo hamaleꞌnisiya
vekamoꞌmo vayatama vekamo oꞌmaigiye.
Sataniꞌa himuꞌnamu agesamo neꞌafigenoꞌaeꞌmo
Gotiꞌa, hosu kagesamo afiꞌnane, huno huꞌniya
agufa gemo huno saufamo agesa afino fatago
huꞌnisiya Goti mafaꞌnemoꞌa agufamo avalelino
nehaisigenoꞌaeꞌmo Gotiꞌa, hosu kavaꞌmo
huꞌnane, huno hugiye. 7Malaga vayaꞌmogiꞌeꞌmo,
alagepa vekamo maiꞌniye, huꞌa nehisageno
neꞌmaisiya vekamokeꞌmo maigiye. Fiku
yanageno hosu agiꞌamo amisageno Satani
aneꞌaifiꞌmo hegekana huno atafaugiye.

Nikeni vayaꞌaifeꞌmoapava gemohuꞌniya gemae
8Ani kavaꞌmo huꞌa mono aliꞌyateꞌmomaiꞌnaya

vayaꞌmogimo alagepa huꞌa neꞌyagaiya yahauve
vayaꞌmo maigae. Lole gemo osuno magoke
gemo huteno lusi aniꞌmo neꞌneno negi nagi
osuno monieꞌmo haꞌye nosisiya vekamokeꞌmo
maigiye. 9 Alagepa agupi mafaꞌnemo aliteno
lagesa afita fatago nehuna gemo hogoteno
alino fala ki maleꞌneno henagaꞌamo ago alino
lave liꞌnigeta ageꞌnona geleꞌmo atafauno alagi
huꞌneno akame nehisiya vekamo maigiye.
10 Ani kavaꞌmo huꞌa hogoteꞌa amalageka huꞌa
agesagenoꞌaeꞌmo alagepa kavaꞌmo nehisaya

vekamo nikeni aliꞌyateꞌmo maino. 11 Ani
kavaꞌmo huno aꞌamoꞌmo alagepa huno yagaisiya
agufa a kanogeꞌmo maigiye. Hosu faigoko
gemo osuno agufaleꞌmo alagepa huno yagaino
atege muki kavatefeꞌmo alagepa kavaꞌmo huge
nehisiya a kanomokeꞌmo maigiye. 12 Nikeni
aliꞌyaꞌmo aligefe hisiya vekamo magoke a
kanomo aliꞌnisiya vekamokeꞌmo maigiye.
Agaemo aꞌne mafaꞌneꞌaleꞌmo alagepa huno
yagaino neꞌapatesiya vekamokeꞌmo maigiye.
13Alagepa nikeni aliꞌyaꞌmo alisiyana ala agiꞌamo
aliteno agesa afino fatago nehuno lokiya vaino
maigiye.

Mono gemo aepaꞌaeꞌmo huꞌniya gemae
14 Aise afinaꞌmo maiteꞌna kagaetegamo

visuvafeꞌmo nahauꞌniye. 15 Aise afinaꞌmo
maigeꞌna oꞌvisugekaeꞌmo Goti nopiꞌmo
maiꞌnekaeꞌmo hisana agufa kavaꞌmo
agesanafeꞌmo mani avoꞌmo nekaove. Ani noꞌmo
afaꞌa neꞌmaiya Goti siosiꞌamo haneꞌnigeno lama
geꞌamoꞌmo hanege hanege huno hanesiyafeꞌmo
noꞌmo posilekeꞌmo nehaneya kava huno lama
geꞌamo siosiꞌaleꞌmohaneꞌniye. 16Mono kavatimo
hogote kavaꞌmo alopa kavaꞌmo haneꞌnigeno
alino fala ki maleꞌneno alino lave liꞌnigeta ani
mono kavaꞌmo nehune. Mani geeꞌmo hutaeꞌmo,
Gotiꞌa agufamo aliteno vayaꞌai apaulagaleꞌmo
afole aiꞌniye. Goti Aunemeꞌamoꞌmo, fatago
vekae, huno huꞌniye. Enisole vayaꞌmogi ageꞌnae.
Alu nofi alu nofi vayaꞌaifeꞌmo agaefeꞌmo alagepa
faigoko geꞌamo aeꞌa hakalo huꞌa hapa paiꞌnae.
Mamopafi vayaꞌmogimo agaefeꞌmo apakesa afiꞌa

fatago huꞌnae. Gotiꞌa avalelino haino kokuꞌnapi
ateꞌnigeno maiꞌniye, huta nehune.

4
Henagaꞌamo hosu gemo aliꞌa apaya malesaya

vayaꞌaifeꞌmo apava gemo huꞌniya gemae
1 Goti Aunemeꞌamoꞌmo huno ha leno

hunoꞌaeꞌmo, henagaꞌamo mago vayaꞌmogi
hosu apaune vayaꞌai gemo afige hosu enisole
vayaꞌmogi aliꞌa apaya malesaya gemo afige
huteꞌa siosi vayaꞌmogi apakesa afiꞌa fatago
nehaya gemo ataleꞌa ugae, huno huꞌniye.
2 Apavayaletiꞌmo aigofe gemo hugayaꞌmonanafa
apakupi mafaꞌnemo ago faliꞌnegekana huno
maiꞌniye. 3 Apakaemo, aꞌmo oꞌalige veleꞌmo
oꞌmaige neꞌyaꞌmo mosige hutapa maiyo, huꞌa
aliꞌa apaya malegae. Gotiꞌa apakesa afiꞌa
fatago huge lama geꞌamo afiꞌa aeto huge
nehisaya vayaꞌmogimo neꞌyaꞌmo aliꞌneꞌa
agaefekeꞌmo hao ke heteꞌa nesayafeꞌmo muki
neꞌyaꞌamo alo hu maleꞌniye. 4Muki alo huꞌniya
yaꞌamo alagepa yaꞌageꞌmo haneꞌniyanageta
lagaemo alita atalesuna yaꞌmo ohaneꞌnifa
aliꞌnetaeꞌmoGotifeꞌmohao ke heteta alita nesuna
yaꞌmo haneꞌniye. 5 Gotiꞌa afaꞌa negae, huno
huꞌniyanageta nunumuꞌmo huteta afaꞌa alita
negaune.

Timotifeꞌmo alagepa huka aliꞌyaꞌmo aliyo,
huno ha paiꞌniya gemae

6 Kagaemo konagatimogifeꞌmo ani kavafeꞌmo
alika apaya malesanaꞌmoꞌmo Yesu Kalaisi
alagepa aliꞌya vekaꞌamo maigane. Lagesa

afita fatago nehuna gemo alagepa huka akame
huꞌnana gemo neꞌyaꞌmo alika negekana huka
alika nesanagenoꞌaeꞌmo lokiya vaino kategaiye.
7 Kategaiyaꞌmonanafa ma mopafi gemo aote
ohaneꞌniya gemo anekalo aꞌneꞌai kaitene gemo
oꞌafika yokalo legefeꞌmo aeꞌa apakasesayafeꞌmo
teleninimo nehaya kava huka Gotifeꞌmo
alagepa huka mono hisanafeꞌmo teleninimo
huvo. 8 Apakufaletiꞌmo teleninimo nehaya
kavaꞌmoꞌmo aiseꞌamo hapa maegaiyaꞌmonanafa
mono kavaꞌmoꞌa muki alagepa kavatefeꞌmo
laha maegaiye. Gotiꞌa, alagepa mono nehaya
kavaꞌmoꞌa afaꞌa maisaya kavatefeꞌmo hemeniꞌe
afole aisiya afinaꞌeꞌmo lapa maegaiye, huno
polomasi gemo huꞌniye. 9 Mani nehuna
geeꞌmo lama gemo apakesa afiꞌa fatago huteꞌa
alisaya gemo haneꞌniye. 10 Ani gelefeꞌmo
aliꞌyaꞌmo neꞌalune. Gotiꞌa muki vayaꞌmo
hapa neꞌmaeyaꞌmonanafa apakesa afiꞌa fatago
nehaya vayaꞌai apakufamo alino katino apateno
hapau neꞌvaiya vekaeꞌmo lavayagunagu huta
agava neꞌmaunaꞌmofeꞌmo huꞌa faipa huꞌa
nelatagetaeꞌmo aliꞌyaꞌamo neꞌalune.

11 Ani kavaꞌmo hiyo, huka huge alika apaya
malege huka maiyo. 12 Kagaemo apakesa afiꞌa
fatago nehaya vayaꞌmogi kakame hisayafeꞌmo
alagepa gemo huge alagepa kavaꞌmo huge ka-
hau kayamopafiꞌmo kahauge kayamukiki huge
alagepa huka kagesa afika fatago huge yaveyave
kavaꞌmohuge hukamaigeꞌapao afa neya vekamo
maiꞌniye, huꞌa osiyo. 13 Kagaemo Goti geꞌamo
alagepa huꞌa lekana paige ani kavaꞌmo hiyo,

huꞌa aeꞌa hakalo huꞌa hapa paige aliꞌa apaya
malege hisayafeꞌmo yagaika apateme apateme
neꞌugeꞌna eno. 14 Yagaiꞌa neꞌapataya vayatama
vayaꞌmogi kagaeteꞌmo apayaꞌmo maleꞌa kateteꞌa
Gotitegatiꞌmo aliꞌnaya geletiꞌmo aliꞌyaꞌamo al-
isanafeꞌmo lokiyaꞌamo aliꞌa kamiꞌnae. Fiku
yanageno kamiꞌnaya yaꞌmo afaꞌa hanegaiyanagi
kamiꞌnaya yatetiꞌmo aliꞌyaꞌmo aliyo. 15 Ani ka-
vatefeꞌmo kagesa afifi huka maiꞌnekaeꞌmo lokiya
vaika aliꞌyaꞌmo aligeꞌapao alagepa kavakamoꞌmo
kosime kosimeneꞌviya kavakamomukiꞌamogimo
ageyo. 16 Kagaikaleꞌmo alagepa huka yagaiꞌneka
alika apaya neꞌmalana kavateꞌmo yagaikamaiyo.
Yagaime yagaime uka maiyo kagaika kagufamo
alika katika kateteka gekamo neꞌafiya vayaꞌai
apakufamo alika katika apategananagi.

5
Muki vayaꞌaitegamo hisiya kavafeꞌmo ha

paiꞌniya gemae
1 Kagaemo alopa vayaꞌaifeꞌmo lokiya kagemo

oꞌaika afokamofeꞌmo ha nepaina agufa kagemo
aika hapa nepaika alika api aika apato.
Konagakamogifeꞌmo hapa nepaina agufa gemo
huka neya vayaꞌaifeꞌmo hapa nepaika alika
api aika apato. 2 Itakamofeꞌmo ha nepaina
agufa gemo huka alopa aꞌneꞌaifeꞌmo hapa paiyo.
Kasakamogifeꞌmo hapa nepaina agufa gemo
huka venemo aꞌneꞌaifeꞌmo alagepa kaipamo
kaliꞌneka hapa paiyo.

Kogu aꞌneꞌaitegamo hisaya kavafeꞌmo huꞌniya
gemae

3 Kogu aꞌnemo yagaiꞌa apatesaya vayaꞌmo
oꞌmaiꞌnisayana siosi vayaꞌmogimo alagepa
huꞌa yagaiꞌa apategae. 4 Ani kogu aꞌnemogi
mafaꞌneꞌapimo maige apakioꞌapimogi maige
huꞌa maiꞌnisayana afaꞌa yagaiꞌa apategae. Kogu
aꞌne itaꞌapi afoꞌapimogimo anonaꞌapilefeꞌmo
Gotifeꞌmo mono kava huꞌa yagaiꞌa apategae.
Gotiꞌa ani kavafeꞌmo hauꞌnigenoꞌaeꞌmo,
alagepa kavaꞌmo haneꞌniye, huno nehiye.
5 Apakaiꞌapigeꞌmo maiꞌnisaya kogu aꞌnemogimo
Gotifekeꞌmo apakesamo afiꞌapaeꞌmo, afaꞌa
laha maegaiye, huꞌa huteꞌa nunumuꞌmo huꞌa
apatege felugaꞌe haniꞌilagaꞌeꞌmo nunumuꞌmo
huge huꞌa neꞌmaiye. 6 Neꞌmaiyaꞌmonanafa
apakufamoꞌmo hauꞌniya kavaꞌmo nehaya
kogu aꞌnemogimo afaꞌa maiꞌneꞌapaeꞌmo fali
kavategamo neꞌmaiye. 7 Vaiꞌmo oꞌalisayafeꞌmo
ani kavaꞌmo hiyo, huka hapa paiyo. 8 Mago
vayaꞌmogi konagaꞌapimogiteꞌmo alagepa huꞌa
noꞌyagaisayana hosu kavaꞌmo nehayaꞌmonanafa
afamo anagaꞌapileꞌmo yagaiꞌa noꞌapatesayana
magoꞌe huꞌa hosu kavaꞌmo nehae. Ani kavaꞌmo
nehisaya vayaꞌmo mono gemo ataleꞌa apakesa
afiꞌa fatago nosaya vayaꞌaina magoꞌe huꞌa aeꞌa
apakaseꞌa alagi hosu vayaꞌmo maiꞌnae.

9 Magoke vekaleꞌmo maiꞌneꞌapaeꞌmo sigisitiꞌa
kafugamo aeꞌa agaseꞌa maiꞌnisaya kogu
aꞌneꞌai apakiꞌapimo avoꞌmo kae maleyo.
10 Apakaefeꞌmo, alagepa kavaꞌmo nehae, huꞌa
nehisageꞌa maiꞌneꞌa mafaꞌneꞌapileꞌmo yagaiꞌa
apatege nata vayaꞌaiteꞌmo yagaiꞌa apatege
apaote vayaꞌai apaiyamo sese huꞌa apatege

kana aliꞌnisaya vayaꞌaina hapa maege muki
alagepa kavatefeꞌmo apayamukiki huge huꞌa
maiꞌnisaya kogu aꞌneꞌai apakiꞌapimo avoꞌmo
kaeyo. 11 Saufa kogu aꞌneꞌai apakiꞌapimo
avoꞌmo okaeyo. Apakaemo veleꞌmo maisaya
kavafeꞌmo apakesamo afisayaꞌmoꞌmo Kalaisiꞌmo
apakameꞌya amigae. 12 Kalaisifeꞌmo, ina
kavaꞌmo hugune, huꞌa ha paiꞌnaya gemo amagiꞌa
atalesagenoꞌaeꞌmo vaiꞌmo apamigiye. 13 Magoꞌe
huꞌa hosu kavaꞌmo huꞌa aliꞌyaꞌmo oꞌaliꞌa alu
nopi alu nopiꞌmo uꞌeꞌa nehuꞌapaeꞌmo hosu
faigoko gemo hulitata nehuꞌapaeꞌmo himuꞌnamu
kavaꞌmo huteꞌa, nagaekeꞌmo ageteꞌna afiꞌnove,
huꞌa huteꞌa osisaya agufa gemo afaꞌa nehae.
14 Ani agufa kavaꞌmo hugayaꞌmofeꞌmo saufa
kogu aꞌnemogimo halate uꞌa veleꞌmo maiꞌneꞌa
mafaꞌnemo aliꞌa neꞌapateꞌa noꞌapifi yateꞌmo
yagaisayafeꞌmo nahauꞌniye. Ani kavaꞌmo
hisageꞌapaeꞌmo kame vayatimogimo huꞌa faipa
huꞌa latesaya kaꞌmo oꞌagegae. 15 Mani avoꞌmo
okaeꞌnogeꞌapaeꞌmo hogoteꞌa mago kogu aꞌne
anagaꞌmogi malage huꞌa alagepa kaꞌmo ago
atale uꞌa Satani akame huꞌnae. 16Mago apakesa
afiꞌa fatago nehaya vayapatiꞌmo mago kogu
aꞌnemo maiꞌnisayana ani vayapatiꞌmo mago
vekamomofi a kanomomofi huno afaꞌa yagaino
atesiya kavaꞌmo haneꞌniye. Siosi vayaꞌmogimo
agaiꞌageꞌmomaiꞌnisiya kogu a kanoleꞌmo yagaiꞌa
atege mago alu kogu aꞌne anagaꞌaiteꞌmo yagaiꞌa
apatege huꞌnisayana ani kogu aꞌnemogimo
kanamo afaꞌa oꞌaligae.

Vayatama vayaꞌaitegamo hisaya kavafeꞌmo

huꞌniya gemae
17 Yagaiꞌa neꞌapataya vayatama vayaꞌmogi

alagepa aliꞌyaꞌmo alisayana siosi vayaꞌmogi
hapao ke heꞌa alagepa miyaꞌapimo apamigae.
Goti geꞌamo aeꞌa hakalo huꞌa aliꞌa apaya
neꞌmalaya vayatama vayaꞌaina hogoteꞌa
miyaꞌapimo afaꞌa apamigae. 18 Goti mukufiꞌmo
avoꞌmo kae maleꞌniya gemoꞌa hunoꞌaeꞌmo,
pulumakamogimo viti alaga neꞌyaꞌmo
haletiꞌyaꞌamo apaiyaletiꞌmoaeꞌa nehaleꞌapaeꞌmo
ani neꞌyapatiꞌmo oꞌnesayafeꞌmo apavayaleꞌmo
nofitetiꞌmo kitapa oꞌapateyo, huno huteno
magoꞌe gemo hunoꞌaeꞌmo, aliꞌyaꞌmo neꞌaliya
vayaꞌmo miyaꞌapimo alisaya vayaꞌmo maiꞌnae,
huno huꞌniye.

19 Magoke vekamoꞌa yagaino neꞌapateya
vayatama vekaeꞌmo, hosu kavaꞌmo nehiye, huno
hisiya gemo oꞌafiyo. Lole vekalaꞌmoganimofi
loleꞌe magoꞌe vayaꞌmogimofi huꞌa eꞌa hisaya
gegeꞌmo afiyo. 20 Kagaemo muki vayaꞌai
apaulagaleꞌmo hosu kavaꞌmo hisaya vayatama
vekaeꞌmo, hosu kavaꞌmo huꞌnane, huka ha
paigeꞌapao muki vayatama vayaꞌmogimo afiteꞌa
koli hiyo. 21Nagaemo Goti aulagalenagi Ala kava
netimo Yesu Kalaisi aulagalenagi Gotiꞌa lekana
paino apateꞌniya enisole vayaꞌai apaulagalenagi
huꞌna kaha paiꞌnaeꞌmo, mani kavaꞌmo huka
alika fako huka apategefe hukaeꞌmo fiku
alika fako huka oꞌapateka hogoteka ani gemo
aepaꞌamo afitekaeꞌmo mago vayaꞌaitegaꞌe alu
vayaꞌaitegaꞌeꞌmo lole agufa kavaꞌmo osuka
magoke aiyaya kavakeꞌmo huka alika fako
huka apato, huꞌna kaha nepauve. 22 Siosi

vayaꞌaiteꞌmo yagaiꞌa apatesaya vayaꞌmo lekana
paika apateteka apakaeteꞌmo malage huka
kayaꞌmo maleka oꞌapato. Fiku yanageno lekana
paika ateꞌnisana vekamo hosu kavaꞌamoꞌmo
kagaeteꞌmo aino kamaesigeka kagaemo vaiꞌmo
aligane. Kaotekeꞌmo maiteka alagepa huka
maiyo. 23 Kagaemo kaipa kagafuꞌmo kige
kaitaꞌmo kahauge nehigekaeꞌmo anilafaꞌageꞌmo
oꞌneka nofi alagafati aniꞌmo aiseꞌamo lakiteka
no. 24 Mago vayaꞌai hosu kavaꞌapimo hogoteno
afole neꞌaigeꞌa ageteꞌapaeꞌmo aliꞌa fako huꞌa
neꞌapatayaꞌmonanafa mago vayaꞌai hosu
kavaꞌapimo aliꞌa fako huꞌa neꞌapataya afinaꞌmo
akamelegatiꞌmo afole neꞌaiye. 25 Ani kava
huno mago vayaꞌai alagepa kavaꞌapimo vayaꞌai
apaulagaleꞌmo haneꞌniyaꞌmonanafa oꞌageꞌnaya
alagepa kavaꞌapimo alagi fala kino ohaneno afole
aisigeꞌa agegae.

6
Aliꞌyateꞌmo maiꞌnaya vayaꞌaifeꞌmo huꞌniya

gemae
1 Kalavusi aliꞌya neꞌaliya vayaꞌmogi aliꞌyaꞌmo

aepa vekaꞌapimo aiyafiꞌmo maiꞌneꞌa geꞌamo
afigeꞌapao Goti agiꞌaleꞌe alita apaya neꞌmalona
geleꞌefeꞌmo huꞌa faipa huꞌa oꞌateyo. 2 Aliꞌya
aepa vekaꞌapimoꞌa agesa afino fatago
huꞌnisiya vekamo maiꞌnisiyana aliꞌyaꞌamo
neꞌaliya vayaꞌmogimo, konagatimoꞌmo
maiꞌniyaꞌmofeꞌmo geꞌamo oꞌafigune, huꞌa osuꞌa,
lagaemo ha maesuna vekamo agesa afino
fatago huꞌniya vekamo lahauꞌniya vekamo

maiꞌniyaꞌmofeꞌmo geꞌamo afigune, huꞌa hisaya
kavaꞌmo haneꞌniye. Ani kavaꞌmo hiyo, huka
hapa paiteka alika apaya malo.

Kagemi yafeꞌmo ava gemo huꞌniya gemae
3 Ala kava netimo Yesu Kalaisi geꞌamo alagepa

gemo haneꞌniyaꞌmofeꞌmo kaita haugekana
huno ohaneꞌneno vayaꞌmo alino alagepa huno
neꞌapateya gemo haneꞌniye. Mago vekamoꞌa
ani gelefeꞌmo, he, huno osuge Gotifeꞌmo mono
nehaya kavaꞌmo alino afole aino neꞌateya gemo
oꞌafige hutenoꞌaeꞌmo alu gemo alino apaya
neꞌmalesiyaꞌmoꞌmo 4 ala vekamo maiꞌnove,
huno agesamo neꞌafiya vekamo maiꞌneno
magoke yafeꞌmo agesamo noꞌafiye. Agaemo
geletiꞌmo kaveta hisiyafekeꞌmo hauꞌnigeno hosu
apaipa kafa hapaege kaveta huge huꞌa faipa
huꞌa apatege hosu apaipa kaliꞌa apatege nehaya
kavaꞌmo afole neꞌaiye. 5 Apaipa apakesamoꞌmo
kasaliꞌniya yakana huꞌa apakesamo afiteꞌa lama
gemo oꞌaliꞌneꞌa hulu vaige vaige huteꞌa alu
ge alu gemo huteꞌapaeꞌmo afa gemo nehae.
Mono kavatiletikeꞌmo akamelegatiꞌmo magoꞌe
yaꞌmo aligune, huꞌa apakesamo neꞌafiye. Ani
agufa vayaꞌmo maika halove huka apateteka
maiyo. 6 Apakesamo neꞌafiyaꞌmonanafa mono
kavaꞌmo huteꞌa magoꞌe huꞌa kagemi yaꞌmo
alisayafeꞌmo hapaꞌye osuꞌnigeno apaipamoꞌmo
falu nehisiya vayaꞌmogi akamelegatiꞌmo magoꞌe
huꞌa alopa yaꞌmo aligae. 7 Itatimogi aliꞌa
nelataya afinaꞌmo mago yaꞌmo aliꞌneta afole
noꞌaune. Ani kava huta ago afiꞌnonana falisuna
afinaꞌmo mago kagemi yatiꞌeꞌmo alinita afaꞌa

oꞌugune. 8Neꞌyatiꞌe kukenatiꞌeꞌmohaneꞌnisiyana
laipamoꞌmo falu hugiye. 9 Kagemi yaꞌapiꞌe
vayaꞌmo maisayafeꞌmo hapauꞌnisiya vayaꞌmo
apamalageka hisiya kateꞌmo neꞌvagenoꞌaeꞌmo
hosu hapaꞌye kavaꞌapimoꞌa aneꞌaifiꞌmo
hegekana huno neꞌapatafaigeꞌapaeꞌmo alagi
asagauꞌa neꞌaiyanageꞌa ata kopiꞌmo lamiꞌa
maigae. 10Monieꞌmo hapaꞌye nehiya kavaꞌmoꞌa
muki alu hosu alu hosu kavaꞌmo aepaꞌamo
haneꞌniye. Mago vayaꞌmo magoꞌe monimo
alisayafeꞌmo hapaꞌye huꞌnigeꞌapaeꞌmo lagesa
afita fatago nehuna gemo ataleꞌnageno asole
hanageke kavaꞌmoꞌa apaipafiꞌmo hapaeꞌnigeꞌa
asole kana yaꞌmo aliꞌnae.

11 Apakafu nekiyaꞌmonanafa kagaemo Goti
vekaꞌamogae, huꞌna, ani kavategatiꞌmo ataleka
kaune hetaleka fatago kavanagi mono kavanagi
kahau kayamopafiꞌmo kahauꞌniya kavanagi
atafauka alagi hisana kavanagi yagu yaga kaipa
kali kavanagi huka atafauka alagi hisanafeꞌmo
vegala ao. 12 Kagaemo alagepa kamemo apakesa
afiꞌa fatago nehaya vayaꞌmogi nehaya agufa
kamemo huvo. Maige maige huka maisanafeꞌmo
keya aeno ge huꞌniyanagi ani kavateꞌmoatafauka
alagi huka maiyo. Keya aeno ge huꞌnigekaeꞌmo
kagaemo muki afiꞌnaya vayaꞌai apaulagaleꞌmo,
Yesufeꞌmo nagesa afiꞌna fatago huꞌnove, huka
alagepa gemo ago hapa paiꞌnane. 13 Nagaemo
Gotiꞌa afaꞌa neꞌmaiya yaꞌmo alino neꞌapamiya
vekamo aulagaleꞌe Kalaisi Yesuꞌa Ponitiyasi
Pailati aulagaleꞌmo alagepa gemo huteno
faliꞌniya vekamo aulagaleꞌeꞌmo maiꞌneꞌnaeꞌmo

kaha nepauve. 14 Nagaemo, huvo, huꞌna
kaha paiꞌnova gemo afiteka magoke vaiꞌmo
afaꞌa oꞌalisanafeꞌmo alagi akame hume hume
neꞌugenoꞌao Ala kava netimo Yesu Kalaisiꞌa afole
aino. 15 Gotiꞌa lekana pai maleꞌniya afinaꞌmo
afole aisigenoꞌaeꞌmo Yesuꞌmo afole aigiye.
Agaefekeꞌmo hao ke nehona vekamo maiꞌneno
magoke himamuꞌaꞌe vekamo maiꞌneno yagaiꞌa
neꞌapataya vayaꞌaiteꞌmo yagaino neꞌapateya
vekamo maiꞌneno kava vayaꞌai kava neꞌapimo
maiꞌniye. 16 Agaiꞌamo ofalino maiꞌneno afaꞌa
neꞌmaiya yaꞌmo aepa vekamo maiꞌneno ha le
yategamomaiꞌniyanageꞌa vayaꞌmo alagi oꞌvisaya
agufa ha le yategamo maiꞌniye. Muki vayaꞌmogi
oꞌageꞌnayanageꞌa afaꞌa oꞌagegae. Ala agiꞌamo
amisageno himamuꞌaletiꞌmo muki afinaꞌmo
yagaige yagaige huno yagaino maino. He, lama
ge.

Kagemi yaꞌapimo haneꞌniya vayaꞌaifeꞌmo hapa
paisiya gemo ha paiꞌniya gemae

17 Ma mopafi kagemi yaꞌapimo haneꞌniya
vayaꞌaifeꞌmo, lapakufamo avalelita ohaitapa
hano hisiya monimoꞌa laha maegaiye, hutapa
lapakesamo oꞌafitapa muki yaꞌamo lamogaga
aisunafeꞌmo nelamiya vekamo afaꞌa maiꞌniya
Gotifekeꞌmo laha maegaiye, hutapa lapakesamo
afiyo, huka hapa paiyo. 18 Kagemi yaꞌapiꞌe
vayaꞌmo asole alagepa kavaꞌmo kagemi
yaꞌapigana huꞌamalesayafeꞌmo alagepa kavaꞌmo
nehuꞌapaeꞌmo fiku apamige kagemi yaꞌapimo
aliꞌa fako huꞌa apamisayafeꞌmo hapauge huꞌa
maiyo. 19 Ani kavaꞌmo nehisayana alagepa

yaꞌapimo henagaꞌamo hapa maesiya afinafeꞌmo
neꞌmalayanageꞌa maige maige huꞌa maisaya
yaꞌapimo aligae.

20Timotiyo, huꞌna, Gotiꞌa yagaika atesanafeꞌmo
alagepa faigoko geꞌamo alino kamiꞌniya
geꞌaleꞌmo alagepa huka yagaika ato. Mago
vayaꞌmogimoGotifeꞌmomonoosuꞌa afa geletiꞌmo
Goti geꞌaleꞌmo huꞌa aeꞌa ati nekae. Mani geeꞌmo
ageteꞌa afiꞌnaya gemae, huꞌa nehayaꞌmonanafa
aigofe geꞌapimo haneꞌniye. 21 Apakaemo, mani
gemo akame nehune, huꞌa nehaya geletiꞌmo
lagesa afita fatago nehuna gemo atale uꞌeꞌa huꞌa
maiꞌnae. Ani kavatefeꞌmo maika halove huka
maiyo. Gotiꞌa fiku lapa maeno lapamino. He,
lama ge.

